
Kaixo, neska-mutilak! Mike Fox dut izena, eta, batzuek dakizuen be-
zala, azeri berritsu bat naiz, baita apurtxo bat lotsagabea ere. Gidari 
turistikoa naiz “munduko eskolarik ospetsuenean”, Hogwarts Ma-

giaren eta Sorginkeriaren Ikastetxearen baimenarekin. Zein den? Rugby 
Public School, jakina. Zuen Historia irakasleak, Miss Turner andereñoak, 
hona gonbidatu nau, errugbiaren pasarte interesgarri batzuk kontatzeko. 
Lasai, ez dizuet kontatuko William Webb Ellisek baloia besoetan hartu eta 
harekin korrika hasi zuenekoa. Buff... Nahiago nuke hainbat txakurrekin 
borrokatzea, berriro ere mito hori entzutea baino.

Jakingo duzuen bezala, Historia zientzia bat da; gizateriaren iragane-
ko gertaerak berreskuratzeaz eta kontatzeaz arduratzen den zientzia, hain 
zuzen ere. Izan ginena ikastea, garena hobeto ulertzeko. Erronka izugarria 
da: alde batetik, iraganeko gertaerek oroimenetik ihes egiten digutelako, 
atzamarren artean hondarra bezala; eta, bestetik, denbora igaro ahala, zaila 
egiten delako gertatu zena ulertzea, epaitu gabe. Zuen birraitonetako edo 

MATXINADA

birramonetako baten izenaz eta abizenaz galdetuko banizue, erantzuteko 
gai izango zinatekete? Eta beren bizimoduari buruz hitz egiteko eskatuko 
banizue? Ez, ezta? Zaila da, gero, histolarialarien lana! Are zailagoa, antzi-
nako errugbia aztertu nahi badute!

Gauza bat ondotxo ikasi dugu. Errugbiaren historia errugbiaren arauen 
historia da; hau da, garai bakoitzean errugbia nola jokatzen zen eta orduko 
gizartea nolakoa zen. Errugbiaren historia errugbi-mota ezberdinen segida 
da, eta errugbi-mota horiek gizartearen aldaketekin dute zerikusia. Izan ere, 
lotura zuzena dago testuinguru sozialaren eta errugbiaren artean. Errugbia 
munduaren ispilua besterik ez da. Oso erraza da. Gizarte arrazista batean 
errugbia arrazista da; edo, bestela esanda, errugbi matxista soilik existitu 
daiteke gizarte matxista batean. Horregatik da garrantzitsua jokoaren tes-
tuingurua ezagutzea. Oso bitxia da. Ikusiko duzue.

1800. urtean eskola-barnetegi publikoetara joaten ziren aristokratak Erdi 
Aroko giro batean bizi ziren: zaldien, latifundioen eta Jainkoak emandako 
eskubideen mundu batean. Gainerako herritarren gainetik zeudela sines-
ten zuten. Mespretxuz tratatzen zituzten odol urdinekoak ez zirenak, baita 
Faustina bera ere, Rugby eskolako sukaldaria, emakume zoragarria bazen 
ere. Ez zekiten handik gutxira Iraultza Industrialak beren mundu arkaiko 
eta zaharkitu horren oinarriak suntsituko zituenik. Imajina dezakezuenez, 
oso zaila zen pertsona horien laguna izatea. Baita azerion kasuan ere, zaila 
baitzen garai hartako aristokrata ehiztariekin eta haien zakur eta zaldiekin 
bat etortzea. Adibide gisa, 1797ko azaroan Rugby eskolan gertatutakoa kon-
tatuko dizuet, “Matxinada Handia” deitu zuten hori, hain zuzen ere; baita 
horrek belardietako footballaren bilakaeran izan zituen ondorioak ere. Ger-
taera sinestezinak dira, Julio Verneren eleberri baten antzekoak.

Ingalaterrako public schools horietan –baita Rugby eskolan ere– bi ikasle 
mota zeuden: townboy-ak, beren hezkuntza ordaintzen zuten elite aristokra-
tikoen semeak, eta colleger-ak, Webb Ellis bezalako haur pobreak, eskolaren 
inguruan bizi zirenak eta beren hezkuntzaren gastuak ordaintzen ez zituz-
tenak. Egoera horretan, nobleen semeak jaun eta jabe ziren. Ikasle pobreak 
menderatzen zituzten, baina baita irakasleak ere. Matxinada Handia horixe 
izan zen, hain zuzen ere: odol urdineko ikasleen eta Rugby eskolako irakas-
leen arteko gatazka.

Garai hartan, Henry Ingles zen eskolako zuzendaria. Gizon estua, zo-
rrotza eta lagun gutxikoa zen. Ikasleek Black Tiger deitzen zioten, toga 

akademikoaren mantu beltzez jantzita, tigre baten moduan orro egiten 
zuelako. Ostegun hartan, eskola inguruko paseoaz gozatzen ari zela, Ingles 
doktoreak tiroak entzun zituen ikasleek ostatu hartzen zuten etxeetako ba-
tean. Bertara hurbildu eta Astley gaztea aurkitu zuen, pistola batekin Mr Gas-
coigne pentsioko jabearen logelako leihoaren kontra tiro egiten. Ez larritu, ez 
pentsa inor zauritu nahi zuenik. Garai hartan armak aurrealdetik kargatzen 
ziren, kortxo baten bidez bolbora estutuz. Perdigoirik gabe, kortxoa besterik 
ez zen kanoitik ateratzen.

Zuzendariak, gizalegez baina hortzak estutuz, bolbora nondik atera ote 
zuen galdetu zion, erabat debekatuta baitzegoen eskolan. Mutikoak, aztora-
tu gabe, Rowell’s dendan erosia zuela erantzun zuen. Ingles doktorea sutan 
jarri zen! Haserre, dendara hurbildu zen berehala, jabeari errieta egitera, 
bere ikasleetako bati bolbora saltzeagatik. Bere harridurarako, dendariak 
kontu-liburuak erakutsi zizkion eta hor te-salmenta besterik ez zegoen. 
Haren esanetan, harek ez zion inolaz ere bolborarik salduko eskolako ino-
ri! Ez horixe! Bere bulegora itzulita, justizia egiteko grinaz beterik, Ingles 
zuzendariak Astley deitu eta bizkarra ederki berotu zion urki-makila batez, 
gezurtia izateagatik. Zigorra ez zen izan gazteari min gehien eman ziona, 
beste batzuetan tortura horretatik pasatua baitzen eta oinazea duintasunez 
jasateko gai baitzen. Astley gehien haserretu zuena izan zen tigre plebeio 
hark lehenago sinestea dendari arrunt baten hitza aristokrata batena baino.

Astleyk, bere gelara itzulirik, pistolaren gertakaria kontatu zien lagunei, 
baita jasotako ofentsa eta zigorra ere. Horrek denak altxatu zituen, gerrara-
ko prest. Willoughby Cottonek, Combergereko baroiaren bilobak, hamalau 
urte besterik ez zituenak, iraina garbitzeko dendariari eraso egitea propo-
satu zuen. Nor zen dendari hura, noble baten hitzari kontra egiteko? “Burua 
moztuko diogu lekaioari!” oihukatu zuten. Ilunabarrean, makilaz eta harriz 
armaturik, dendara joan eta kristal guztiak hautsi zituzten. Ondoren, beren 
gelara itzuli ziren, garaipen eta bozkariozko oihu eta algaren artean. Astley 
gaztearen ohorea garbiturik zegoen.

Albistea berehala iritsi zen zuzendariaren belarrietara. Kalteak eragin 
zituzten ikasleak zigortzea erabaki zuen. Baina nortzuk ziren? Inork ez zi-
tuen ikusi. Zuzendariak, aztoraturik, Rugby eskolako kide guztiei jakina-
razi zien bosgarren eta seigarren mailako ikasleak izango zirela erasoaren 
kalteak ordainduko zituztenak. Ikasleentzat onartezina zen. Beren desa-
dostasuna hain zen handia, non liskarretik kanpo egon ziren nobleek eta 

diru-sarrerarik ez zuten ikasleek gutun bat sinatu baitzuten penike bakar 
bat ordaintzeari uko eginez. Horrek are gehiago haserretu zuen zuzendaria, 
eta errepresio latza iragarri zuen matxinatutako ikasleen kontra.

Ostirala lasai esnatu zen, udazkeneko beste edozein egun baten moduan. 
Ikasleak eta irakasleak tentsio hotzeko giroan joan ziren historia, matema-
tika, grekoa eta latineko klaseetara. Denek hitz egiten zuten zuzendariaren 
aurka izenpetutako gerra-deklarazioaz, eta balizko zigorrei buruz espeku-
latzen zuten: ziurtzat jotzen zuten ikasleen buruzagien aurkako makila-

-zartadak eta kanporatzeak izango zirela. Bat-batean, burrunba ikaragarri 
bat entzun zen: kanoikada baten modukoa, edo, hobe esanda, hamar ka-
noikadaren tamainakoa! PUUUUN! Zurezko zorua dardarka hasi zen, eta 
mutikoek idazmahaiei heldu behar izan zieten. Hasierako harriduraren eta 
sustoaren ondoren, denak leherketaren lekura joan ziren korrika. Eskolako 
atea hautsita zegoen, lurrean, airetik jauzika ibili ondoren. Bolbora errearen 
eta hautsaren usain sarkorra arnasten zen. Halako kezka bat sumatzen zen 
giroan. Tigre Beltzaren etorrerak are gehiago larritu zituen. Inork ez zuen 
ezer esan, baina argi zegoen ikasleak izan zirela ehizarako gordeta zeukaten 
bolborarekin etxeko bonba bat egin eta atea leherrarazi zutenak. Gertaera 
dramatiko baten ondoren gertatu ohi den bezala, pixkanaka-pixkanaka no-
labaiteko lasaitasuna ezarri zen. Irakasleak eta ikasleak logeletara erretiratu 
ziren, zuzendariak egingo zuen hurrengo mugimenduaren zain.

Larunbata ihintzak estalita jaiki zen. Astley eta bere lagunak Tigre Beltza-
ri aurre egiteko gogoz esnatu ziren. Goiz altxatu ziren Tigre Beltzak aurrea 
har ez ziezaien. Mutil batzuk, mailuz eta iltzez armaturik, zuzendariaren 
etxera ematen zuen aterantz joan eta itxi egin zuten erabat. Inor ezingo 
zen korridore horretatik sartu edo handik irten. Tigrea itxita zegoen bere 
gordelekuan. Willoughby baroi gazteak eskolako kanpaia zegoen lekura joan 
eta ordara jo zuen. Alarma hotsen talan-talanak ikasle guztiak bildu zituen. 

“Infernura eskola!” oihukatuz, altzariak kanpora atera eta su eman zieten. 
Belardietako footballean jokatzeko erabiltzen zituzten zelaietan sute handi 
bat egin zuten, mahai, aulki, oholtza, erregela, liburu, koaderno, mapa eta 
egurrekin. Sutara bota zuten baita hormak forratzen zituzten zurezko xaflak 
ere. Eskolako etxezain gaixoa, Billy Plus zerbitzari leiala, gertaerek gain-
dituta, zenbait liburu eta balio handiko piezak salbatzen saiatu zen, baina 
alferrik. Bitartean, Ikasleak garrasika eta kantuan ari ziren suaren inguruan, 
su eta ke festa baten erdian.

Ingles jaunak, zuzendariak, kea zuhaitzen artean igotzen ikusten zuelarik, 
irakasleei laguntza eskatzea erabaki zuen, matxinada itzaltzeko. Arazoa zen 
irakasle gehienak beren etxeetara joanak zirela, larunbatetan eskola gutxiago 
ematen zirelako. Gutxiegi ziren ikasleen matxinadari aurre egiteko. Etsita, 
papera eta luma hartu eta ohar bat idatzi zion Butlin jaunari, bake-epaile 
eta Rugbyko bankaria zenari, premiazko laguntza eskatzeko. Epaile betera-
noak zaldi-tratulari eta infanteriako soldadu talde bat osatu zuen, sarjentu 
baten agindupean, matxinada itzaltzeko. Tratulariak eta epailea bera izan 
ziren sartzen lehenak. Zaldiz sartu ziren, zigor luzeak airean klaskatuz eta 
mutilak ikaratuz.

Zaldien apatx-zaratak ezustean harrapatu zuen Willoughby, eskolako 
suteari begira zegoela. Laster ohartu zen babesik gabeko eremu ireki batean 
zeudela. Zuzi bat eskuan, “Uhartera, denok uhartera!” oihukatu zuen. Ikasleak 
The Island zeritzon lekuan babestu ziren: zortzi metro zabal eta bi metro sakon 
zuen ur-zulo batez inguratuta zegoen muino batean. Nerabeek, ehizarako 
erabiltzen zituzten su-armez, makilez eta labanez horniturik, irlara sartzeko 
zubi altxagarria igaro ondoren, altxatu egin zuten, beste inork ez zeharka-
tzeko. Paretarik eta almenarik gabeko gotorleku hartan hobeto defendatuko 
ziren, ihes egiteko modurik ez bazegoen ere. Imajinatzen dituzue Rugby 
eskolako ikasleak armada ingelesaren kasaka gorrien aurka, aurrez aurre?

Butlin epailea ikasleekin arrazoitzen saiatu zen, baina alferrik. Ez zuten 
amore emateko asmorik, afera hori guztia nobleak sostengatzen zituen lege 
jainkotiarraren aurkakoa baitzen euren ustez. Zigorra jaso zezaketela jakin 
arren, ohorea legearen gainetik zegoen. Sarjentu etorri berriak sarraskia 
saihestu nahi zuen kosta ahala kosta; eta soldaduek, trebatuta eta hobeto 
armaturik egon arren, ez zuten harroputz txoriburu baten tirorik jaso nahi. 
Bere soldaduei mosketeak bertan uzteko eta urez betetako lubanarroa bes-
te aldetik igarotzeko agindu zien, zubia ez zegoen lekutik, alegia, ikasleak 
biltzen ziren lekuaren beste aldetik. Uhartera iritsitakoan, ezpatak zorrotik 
atera, ikasleen atzealdetik astiro aurrera egin eta ustekabean harrapatu zi-
tuzten. Errebolta horrela amaitu zen. Matxinadan parte hartu zuten guztiak 
hainbat makilakada jaso, eta buruzagiak, gainera, eskolatik bota zituzten.

Egia esan, aristokrata espedientatuen gurasoak ez ziren batere larritu; 
ez matxinadagatik, ezta zigorrengatik ere. Haiek ere berdin pentsatzen zu-
ten: ohorea zela garrantzitsuena, beste ezeren gainetik. Zigortutako zazpi 
ikasleek beren familien bideari jarraitu zioten, eta gertakaria ez zen oztopo 

izan markes, apezpiku edo militar gisa karrera egin zezaten. Izan ere, Wi-
lloughby Cotton buruzagi gaztea britainiar armadako teniente jeneral 
izatera iritsi zen, eta gudu eta gerra askotan parte hartu zuen. Antza 
denez, adiskideen eta gonbidatuen aurrean, harrotasunez kontatu ohi 
zuen, Rugby eskolan, 1797ko Matxinada Handi hartan, irakasleekin 
borrokan ikasitakoa.

Zer diozue? Istorio hori nik asmatu dudala? Ezta pen-
tsatu ere. Den-dena da egia, sinestea kosta egiten bada ere. 
Gainera, liskar horrek izugarrizko garrantzia izan zuen 
errugbiaren historian. Beno... ziur nago hemen, Miss 
Turnerrekin, askoz hobeto zaudetela, Tigre Beltza-
ri ipurdia erakusten eta Willoughby Cottonen eta 
bere jarraitzaileen gehiegikeriak jasaten baino.

Baina ikasteko oso egokia ez zen dinamika 
hori aldatu egin zen Thomas Arnold etorri 
zenean. Hura izan zen Rugby Public School-

-eko zuzendaririk ospetsuena. Azeri-ehiza 
desagerrarazten lagundu zuen, baita aris-
tokraten harrokeria apaltzen ere. Horrek 
eragina izan zuen errugbiaren bilaka-
bidean… nahiz eta azerion kontrako 
sarraskiak berdin-berdin jarraitu zuen.

Arnoldek bazekien, 1828an kargua 
hartu zuenean, Rugby eskolan hiru ma-
txinada izan zirela: lehena, 1797an, orain 
kontatu dudana; eta beste bi baketsua-
goak, 1820 eta 1822an, ordurako Webb Ellis 
eskolan ikasten zebilela. Matxinada horiek 
oso hedatuak izan ziren Ingalaterrako es-
kola publikoetan. Zenbat eta odol urdineko 
ikasle gehiago, orduan eta matxinada gehia-
go. Ea, esadazue: ba al dakizue zein izan zen 
gehien matxinatu zen eskola? Erantzuna erraza 
da: noble gehien zuena, ospetsuena, belardietako 
footballean oinekin jokatzeko aitzindaria izan zena; 
Eton eskola, alegia.

Arnoldek, Rugby eskolako zuzendari kargua hartu zuenean, ikasleen ma-
txinadak saihestu nahi izan zituen beste ezeren gainetik. Arazoa irakasleen 
eta ikasleen arteko harremana zela konturatu zen. Ingalaterrako Elizaren 

diakono zen aldetik, arimak zaintzea, morala zabaltzea eta ikasleen 
prestakuntza intelektuala garatzea ziren bere kezkak. Hezkun-

tza-sistema autoritario eta tradizionala zen: esku batekin ira-
katsi eta bestearekin jotzen zuen. Ez zen baliagarria gazte 
nobleak hezteko. Nobleak Erdi Aroko nagusitasunean zeu-

den ainguraturik eta ez ziren erraz makurtzen. Zuzen-
dariak, hortaz, eskola-eredu berri bat asmatu zuen, 

ikasleen eta irakasleen arteko boterea orekatuz: 
ikasleek autonomia izango zuten beren harre-

manetan eta aisialdian; eta irakasleek, berriz, 
beren autoritatea gordeko zuten irakasgaien 

irakaskuntzan.
Apustu arriskutsua zen, baina bidera-

garria. Aristokraziaren aurkako politika 
bat egituratu beharra zegoen, horiek bai-

tziren matxinada eta indiziplina gehien 
eragiten zituztenak. Nobleziaren aurka-
ko estrategiak bi ardatz zituen: batetik, 
eskola barruan bolbora biltegiratzea 
eta erabiltzea eragoztea; eta bestetik, 
aristokraten ordez burgesia industrial 

berriaren semeak erakartzea. Izan ere, 
burgesia hori pisu handia hartzen ari 
zen arlo guztietan: finantzietan, merka-

taritzan, industrian, eta gizartean oro har.
Arnoldek bazekien, katuari joarea ezar-

tzeko, ezin ziola arazoari aurrez aurre egin, 
baizik eta zeharka eta modu sotilean jokatuz. 

Auzokideak kexu ziren mutil nobleek armak 
eta ehiza-txakurrak oso gustuko zituztelako 

eta ez zietelako euren lurrei inolako begirunerik. 
Hortaz, argi zegoen egin beharrekoa: ehizatzeko eta 

arrantzan egiteko ohitura desagerrarazi behar zen 

ikasleen artean. Horrela eginez gero, eskola barruan ez litzateke bolbora 
erabiliko, eta Rugby eskola bera ere ez litzateke noble ehiztarientzat horren 
erakargarria izango. Hori horrela, lehen-lehenik, erbiak ehizatzeko erabil-
tzen zuten txakur-taldea desegin zuen, eta ikasleek hainbat eraikinetan ez-
kutatuta zituzten armak eta txakurrak desagerrarazi.

Ez pentsa erraza izan zenik. Nobleak burugogorrak ziren. 1833an bes-
te matxinada saio bat egon zen, sei ikasle eskolatik bota zituenean, Avon 
ibaira arrantzara joateagatik. Dena den, pixkanaka-pixkanaka, ehizaren eta 
arrantzaren ordez, modako beste joko bat sartuz joan zen gazteen artean: 
belardietako footballa, ikasleek autonomia osoz antolatu eta praktikatu ahal 
zutena. Thomas Arnolden eskola-eredu horrek arrakasta handia izan zuen, 
eta gainerako public school-ek kopiatu egin zuten. Hori horrela, ehiza eta 
matxinadak eskoletatik desagertu ziren.

Arnoldek ez zuen inoiz jakin, baina Faustina sukaldariak lagundu zion 
bere lanean. Izan ere, noblerik errebeldeenak izutu egin zituen, gauez To-
loño jainkoaren sorgin-jantziz bisitatu zituen egun horretan. Larruz jantzita, 
kriskitinez josita eta behi-odolez margotuta ikusi nuen lehen aldian, ni neu 
ere beldurrak jota geratu nintzen. Zuri geratu nintzen, belarrietaraino ere. 
Gero, palanganako urarekin garbitzen ikusi nuenean, ezin nuen sinetsi sor-
gin hura nire Tina maitea zenik.

Arnolden eta bere pedagogiaren arrakastaren ondorioz, burgesen presen-
tzia handitu zen Rugby eskolan. Besteetan, berriz, nobleak ziren nagusi. Hori 
horrela, eskola nobleetako ikasleek Rugby eskolakoak gutxietsi eta mespre-
zatu egiten zituzten, aberats berriak zirelakoan; hau da, plebeioak zirelako, 
elite ingelesetara iritsi berriak. Eton eskolak eta besteek urteetan zehar baz-
tertu egin zituzten, baita belardietako football-partidaren bat adosterakoan 
ere. Jatorri eta klase ezberdintasunak oso presente zeuden, eta aristokratek 
beren pribilegio zaharrak baliarazi nahi zituzten.

Pentsa dezakezuenez, klase sozialen arteko ezberdintasun hauek funtsez-
koak izan zen 1863an, Freemason’s Tavern-eko batzarrean, errugbiaren eta 
futbolaren arteko behin betiko haustura sortu zenean. Elkarren lehengusuak 
ziren bi kirol horien arteko banaketaren atzean, kirol arloko ezberdintasunak 
egon ziren —hala nola berna-bizkarrean ostikoa edo hacking-a baimentzea 
ala ez—; baina baita bestelako arrazoiak ere, nobleen eliteak Rugby eskola-
ko burgesei beren borondatea inposatu nahi baitzieten. Nobleek, azkenean, 
Ingalaterrako futbol federazioa sortzea erabaki zuten, eta burgesek, orduan, 

alde egin zuten, Francis Maule Campbell “Batailadorea” buru zutela. Fran-
cis Maule burges bat zen, ardo-merkatari bat; melearen heroia zenez, hari 
zegokion eskolaren ospea defendatzea. Urte batzuk geroago, 1871n, klub 
errebeldeek Ingalaterrako Errugbi Federazioa sortzea lortu zutenean, bi 
taldeen arteko zauriek irekita jarraitzen zuten. Belardietako footballaren 
bilakaera eta eszisioa, azken batean, Iraultza Industrial burgesak zekarren 
gizarte-aldaketaren isla zen, eta Erdi Aroko Erregimen latifundistarekin 
sortzen ziren liskarren ondorioa ere bai.

Elkarbizitza are zailagoa bihurtu zen bi kirol federazioak, errugbia eta 
futbola, eratu zirenean. Belardietako footballean jatorri zuten bi araudi ez-
berdin zeudenez, klubek bietako bat aukeratu behar zuten. Hasiera batean, 
partida bakoitzean negoziatu behar zen jokatzeko modua. Gerora ez. Gerora 
taldeek Futbol Elkartearen araudia onartzea, edo Rugby Union-ekin lotzea 
erabaki behar zuten. Berariaz ez bada ere, bi kirolak lehiakide bihurtu ziren, 
eta bakoitzak eginahalak egin zituen belardietako football zaharreko ahalik 
eta talde gehien erakartzeko. Horrek are gehiago lausotu zituen bi aldeen 
arteko harremanak.

Antzinako belardietako footballeko ekipoen arteko harremanak izuga-
rri aldatu ziren urte horietan. Esate baterako, elkarren auzokideak ziren bi 
klubek, Londresko Morley eta Richmond taldeek, ordura arte inolako liska-
rrik izan ez zutenek, elkarren aurka jokatu zuten 1863ko abenduaren 19an, 
Londresko Mortlake auzoan, Futbol Federazioaren arauei jarraituz. Partida 
golik gabe amaitu zen, eta futbolaren araudi onartu berriarekin jokatu zen 
lehena izan zen. Morley eta Richmond-en arteko partida historiako lehen fut-
bol partida izan zela esan daiteke, zalantzarik gabe. Hala ere, futbol araudia 
jarraituz puntualki jokatzeak ez zuen Richmond taldea futbol federazioko 
kide izatera behartzen, Morley taldea horren kide bazen ere. Richmond klubak, 
gainera, Rugby eskolako footballaren arauak nahiago zituen, mele eta guztiz. 
Izan ere, zortzi urte geroago, talde hori izan zen errugbi federazioa sortu 
zutenetako bat. Gatza du! Historiako lehen futbol partidan futbol talde bat 
eta errugbi talde bat izan ziren aurrez aurre.

Egoera tenkatuz joan zen kluben artean. Erraza da imajinatzea elite inge-
lesak, beren xisterekin, oporto kopa bat edaten, eta kanpaina egiten, klubak 
beren kirolera erakartzeko. Kirol elkarte batzuek futbolaren alde egin zuten, 
beste batzuek errugbiaren alde. Federazioak sortu aurretik, taldeek moda-
litate batean ala bestean jokatu ahal zuten arazorik gabe. Gerora, klubek 

hautatu behar izan zuten eta batean ala bestean espezializatu. Errugbia eta 
futbola bereizten hasi ziren. Hori horrela, kirol batean espezializatutako 
jokalariak bestean jokatzeko arazoak izaten hasi ziren. Errugbi-jokalari ba-
tek errugbian jokatu behar zuen eta futbol-jokalariak futbolean. Ideia oso 
sinplea zen: kirolak zenbat eta desberdinagoak izan, orduan eta nortasun 
propio handiagoa izango zuten. Ahalegin handiak egin ziren futbola eta 
errugbia elkarrengandik bereizteko, hasieran oso antzekoak baziren ere. 
Bereizketaren ondoren, ezer ez zen berdina izan: futbolaren eta errugbiaren 
arteko gerra irekia sortu zen.

1863an futbolaren arauak onartu ondoren hasi ziren eztabaidak. Izan ere, 
belardietako footballa praktikatzen zuten talde guztiek onartzeko modu-
ko elementuak agertzen ziren bertan, hala nola gola egiteko modua. Lehen 
araudian, ateak “H” itxura zuen. Bai, bai… errugbikoak bezala. Eta, entzun: 
puntuak lortu ahal izateko, baloiak goiko hagaren behealdetik zein goialdetik 
pasatzea balio zuen. Hau da, hatxe osoan puntuatzen zen. Futboleko atea 
eta errugbikoa bereiztea interesatzen zitzaien bai batzuei eta bai besteei, 
eta, halaxe egin zuten. Futbolean hatxearen behealdearekin geratu 
ziren: hau da, gola hagaren behealdetik sartu behar zen. Errug-
bian kontrakoa egin zuten; gola hagaren goialdetik egiten zen. 
Atea bera bitan banatu zen.

Antzeko zerbait gertatu zen baloiarekin. 1863ko fut-
bol araudian eta 1871ko errugbi araudian ez zegoen 
erabili beharreko pilota motari buruzko aipamen 
bakar bat ere. Edozein baloirekin joka zitekeela 
uste zen, nahiz eta, ohituraz, 30 zentimetroko dia-
metroa zuen esferiko bat erabiltzen zuten. Daki-
zuenez belardietako footballaren pilota handia zela, 
melean oinekin kontrolatu ahal izateko, lurrera be-
giratu gabe, han-hemenka egurra banatzen zen bi-
tartean. Urte gutxiren buruan, futbol federazioak 
tamaina murriztu zuen: txikiago bat komeni zi-
tzaien oinekin eroso eramateko. Gainera, jada 
ez zen mele bertikalik egiten. Baina benetan 
bitxiena izan zen errugbi taldeek zergatik 
baztertu zuten baloi esferikoa, obala-
tua erabiltzen hasteko.

Ia mende bat zeramaten baloi borobil handi hori erabiltzen. Zergatik al-
datu zuten? Ideiarik? Egia da baloi obalatua eskuekin oso ondo erabiltzen 
dela, baina baita esferikoa ere. Saskibaloian edo eskubaloian, esate baterako, 
esferiko bat erabiltzen dute, arazorik gabe, eta abiadura eta trebetasun han-
diz mugitzen dute. Boleako ostikoaren edo drop-aren kasuan ere baloi obala-
tuak ez du aparteko abantailarik. Eta alderantziz? Sortzen al da trabaren bat 
errugbian, baloi obalatu batekin jokatzen badugu? Bai horixe! Asmatu duzu! 
Bejondeizula! Bada traba bat, bai. Baloi obalatua ezin da oinekin lurretik ero-
so eraman, futbolean egiten den bezala. Hain sinple eta hain garrantzitsu!

Hortaz, futbolaren ezaugarri nagusia baloia oinekin eramatea eta erre-
matatzea zenez, errugbiak teknika horiek ezabatu behar zituen. Debekatu 
beharrean —horrek arazo ugari ekarriko zituen—, baloia aldatu egin zuten. 
Bote irregularrak eragotzi egiten zuen baloia oinekin gidatzea. Dena den, 
egia da jokalariek bazutela pilota obalatuarekin nolabaiteko esperientzia, 
bai antzinako “soule” jokoaren tradizioagatik, bai garai hartako baloiak, ka-
litatea oso ona ez zutenez, deformatzeko joera zutelako. Egungo errugbiko 
baloiak ardatz bat du handiagoa —30 zentimetro ingurukoa, belardietako 
footballaren baloi zaharraren diametroaren tamainakoa, alegia— eta beste 
bat txikiagoa —futboleko baloi baten esferaren tamainakoa, gutxi gorabehe-
ra—. Egia esanda, Nazioarteko Errugbi Federazioak 1891ra arte ez zuen baloi 
obalatuaren tamaina eta dimentsioa ofizialki onartu eta jaso.

Futbolaren eta errugbiaren arteko lehia hain handia izan da, non beti-
danik kirol desberdinak izan direla pentsatzera iritsi garen; hau da, baloia 
futbolean oinekin eraman izan dela beti, eta errugbian eskuekin. Inork ez du 
gogoratzen jatorrian joko bat eta bakarra zirela, eta orduko arauak aldatuz 
joan direla. Eskola batera joaten bagara futbol partida bat ikustera, azkar 
konturatuko gara baloia eskuarekin ukitzea debekatua dagoela, atezainaren-
tzat izan ezik. Are gehiago, zerbait iraingarria dela pentsatuko dugu, den de-
nak “eskua, eskua, eskua!” oihukatzen hasiko baitira —aurkarien kapitaina 
hil edo erregeari burua moztu izango baliote bezala—. Ez da hainbesterako, 
ezta? Baloia eskuarekin ukitu du, nahi gabe! Ez da horrela jartzeko moduko 
ezer! Futbolaren funtsezko arau bat dela ematen du, baina ez: harrigarria 
iruditzen bazaizue ere, ez da beti horrela izan.

1863ko futbolean baimenduta zegoen baloia eskuekin kontrolatzea, belar-
dietako footballean bezala. Bai, bai… edozein jokalarik ukitu ahal zuen baloia 
eskuekin, baldin eta baloia boleaz harrapatzen bazuen. Gogoratu 1863ko 

lehen araudi horrek antza handia zuela antzinako jokatzeko moldeekin, eta 
askotan horiek ez zetozela bat gaur egun ezagutzen dugun futbolarekin. 
Eskuekin baloia erabiltzeko araua sinplea zen: jokalari batek, ostiko baten 
ondoren baloia airean eskuekin hartuz gero, ostikoa eman ahal zion, baloia 
hartua zuen puntu horretatik bertatik. Edozein jokalarik egin zezakeen eta 
edozein tokitatik. Gogoratu belardietako footballean garrantzitsuena zela 
melean borrokatzea: propultsio zuzena erabiltzen zuten aurrera egiteko; 
eta baloia scrumetik kontrolik gabe kanpora ateratzen zenean, atzelariak 
ziren baloia aurrerantz ostikatu eta hegaldarazten zutenak. Beraz, ohikoa 
zen hegan zihoan pilota hori eskuekin boleaz harrapatzea. Bi modu zeuden 
horretarako. Lehenengoa zen “harrapaketa zuzen baten bidez” egitea. Horri 
fair catch edo mark deitzen zitzaion eta jokoa gelditzeko eta jaurtiketa libre 
bat egiteko eskubidea ematen zuen, hau da, free kick bat, oposiziorik gabe. 
Bigarrena harrapaketa normal bat egitea zen, eta horrek pilota ostikatzeko 
aukera ematen zuen, defentsaren presiopean.

Baina badakizue fair catch edo mark bat zer zen? Jokalari batek, geldian 
egonik, baloia boleaz eskuekin harrapatzea lortzen zuenean, “mark” oihu-
katzen zuen eta, aldi berean, keinu bat egiten zuen oinarekin, baloiaren 
jabe zela jakinarazteko. Keinu horrek jokoa geldiarazten zuen. Garai har-
tan keinua zen orpoa aurreratzea, azken takoak lurrean iltzekatzeko. Fair 
catch edo mark delakoak, beraz, hiru ekintza eskatzen zituen aldi berean: 
baloia eskuekin airean harrapatzea, geldian egonik; orpoa lurrean sartzea, 
eta “mark” oihukatzea, hura baitzen jokoa geldiarazten zuen hitz magikoa. 
Gora sorginak, gora errugbiaren sorginkeriak! Epailearen txistuak eragozten 
zuen baloiaren jabearen aurkako erasoa: heltzea, plakatzea, bultzatzea edo 
kolpatzea, alegia. Horrez gain, free kick bat ematen zion, hau da, jaurtiketa 
libre bat, oposiziorik gabea. Jaurtiketa puntuatzeko erabil zitekeen, edo ba-
loia gehien interesatzen zen eremura eramateko. Egia esan, araudiak bestela 
bazioen ere, mark bat lortzeak berekin zekarren hainbat kolpe jasotzea. Ezer 
ez zen doan batailan.

Free kick edo jaurtiketa librea egiteko, baloia lurrean jarri ahal zen, edo 
boteprontoan ostiko eman, baldin eta makiletarantz bidali eta puntuak lortu 
nahi izanez gero. Baloia boleako ostiko baten bidez kolpa zitekeen, joko-zelai 
barruan jokatzen jarraitzeko; edo, bestela, kanpora bota, alboko sake bat 
egiteko. Jaurtiketa librean ez zuen merezi baloia makilen artera bidaltzea 
boleaz, ez baitzen golik zenbatzen. Hori horrela, jokalaria nahi adina atzera 

zitekeen, baloia ostikatzeko, aurkariek debekatuta baitzuten orpoarekin 
egindako markatik igarotzea. Zaila zen, oso, jaurtiketa libre bat blokeatzea 

Zer? Jakina, pilotaren boleaz harrapatzea futbolean zein errugbian egi-
ten zen. Bitxia, ezta? Bi kirolak oinarrian kirol bakarra zirenez, normala 
zen berdin jokatzea. Pentsa dezakezuenez, denborarekin mark egitea eta 
baloia eskuarekin ukitzea desagertzen joan ziren futboletik. Errugbian, al-
diz, egungo araudian indarrean dago mark egitea. Bi kirolek elkarrengandik 
bereizten jarraitzen dute.

Jaurtiketa librea, errugbian, zigor-kolpeetara hedatu zen. Garai hartan 
baimenduta zegoen karga egitea, hau da, ostikatzailearen aurka korrika egi-
tea, baloiaren ibilbidea blokeatzeko. Gaur egun badakizue ezin dela jaurtike-
ta libre batean kargatu, baldin eta jaurtiketa zigor-kolpe baten ondorioz izan 
bada. Baina... ezagutzen al duzue free kick batean kargatu daitekeen egoera-
ren bat, garai zaharretan bezala? Tira, oso erraza da. Noski, entsegu baten 
transformazioan! Kasu honetan, ostiko libre bat egiten da, baina baimenduta 
dago defentsek kargatzea, estilo zaharrean. Kasu horretan ostikatzaileak 
lurrean uzten du pilota, urrundu egiten da indarra hartzeko, eta korrika 
hasten da baloiari jotzeko. Une horretan aurkariek karga egin dezakete.

Garai hartan, ezberdina zen defendatzaileek jaurtiketa libre batean kar-
ga egitea. Baloiak lurra ukitzen zuenean hasten zen karga. Hortaz, baloiak 
erabakitzen zuen lasterketaren unea, eta ez ostikatzailearen lasterraldiak. 
Bi aukera zeuden: edo azkar txutatu, boteprontoan; edo beste jokalari ba-
tek baloia lurrean jartzea, bere kideak oinarekin jotzen zuen bitartean. Bai, 
bai, beste jokalari batek baloia lurrean jartzen zuen eskuekin, txutatzaileak 
ostikorako lasterketa hasten zuenean, hain zuzen ere. Une horretan, aurka-
riek korrika egiten zuten baloia blokeatzeko. Arraroa iruditzen bazaizue ere, 
futbol amerikarrean horrela egiten jarraitzen da: pase luze bat ematen da 
scrimmage lerrotik baloia jokalari baten eskuetaraino iristeko. Jokalari horrek 
lurrean jartzen du pilota, eta hari eusten dio ostikatzaileak jo arte. Transfor-
mazioetan, baloiak lurra ukitzen zuenean karga egitea ahalbidetzen zuen 
arauak XX. mendeko berrogeita hamarreko hamarkadara arte iraun zuen. 
Eta… imajinatzen duzue zein izan zen baloia lurrean jartzen espezializatu 
zen jokalaria? Beno, egia da, edozein jokalarik egin zezakeen hori; baina, 
praktikan, mele-erdilariak hartu zuen ardura hori.

Hortaz harrapaketa zuzen bat egitea eta, ondorioz, taldeak jaurtiketa 
librea egiteko eskubidea lortzea aukera bikaina zen puntuak lortzeko, bai 

1863ko futbolean, bai errugbi zaharrean. Jaurtiketa libre bat egiteak, pentsa 
dezakezuenez, jokoz kanpokoarekin zuen zerikusia. Gogoratzen duzue zerk 
adierazten zuen jokoz kanpokoa belardietako footballean? Jakina. Baloiaren 
kokapenak; errugbian edo 1863ko futbolean bezala. Horrela, “jokoan” egon 
nahi zuten lagun guztiak pilota txutatu behar zuenaren atzean jarri behar 
ziren: inork ezin zuen ostikatzailea baino gertuago egon kontrako atetik.

Rugby eskolako ikasleek 1845ean idatzi zuten belardietako footballaren 
araudian jasota zegoen harrapaketa zuzena; eta lehenago ere, Webb Ellisen 
garaian, oso ezaguna zen joko-teknika hori. Egungo errugbian mark-a 22ko 
lerroaren atzean egin daiteke soilik. Lehen eraso-ekintza zena, orain defen-
tsa-teknika bat da, egoera zailetan erabiltzekoa. Harrapaketa zuzenaren arau 
hori azkar desagertu zen futbolaren arautegitik. Horrez geroztik, ezin zen 
pilota eskuekin jokatu. Bai, noski; bandatik ateratzeko eskuak erabiltzen dira, 
baina joko-zelaitik kanpo. Une horretatik aurrera, futbola horretara mugatu 
zen hertsiki: baloia oinekin jokatzera. Salbuespen bat zegoen, jakina. Tal-
deko jokalari batek, atezainak, baloia eskuekin harrapa zezakeen, fair catch 
baten antzera. 1863tik 1912ra joko-zelaiaren erdiraino egin zezakeen hori; 
baina, ondoren, bere eremuan bakarrik. Ikusten duzuenez, goalkeeper figura 
sortu zen horrela: atezaina. Mark egitea futbolean desagertu zen, baina ez 
errugbian: berrehun urte baino gehiago daramatza indarrean. Ezagutzen 
duzue dinamika, ezta? Futbolak mespretxatzen zuena errugbiak goraipatu 
egiten zuen, eta alderantziz.

Ea Webb Ellisi nola bururatu zitzaion baloia besoetan hartzea eta korrika 
hastea, bere garaiko footballaren arauei muzin eginez? Beno... argi dago ezin 
naizela Ellisen madarikaziotik libratu, baina galdera ona da. Ikus ditzagun 
aukerak. Badakigu Elliek ez zuela baloia lurretik harrapatu, hori debekatuta 
egon baitzen 1873ra arte, eta lasterketa hori 1823an gertatu zen, berrogeita 
hamar urte lehenago. Ez da posible, ezta ere, harrapaketa zuzen baten on-
doren izatea, mark bat, ekintza horrek jokoa gelditzeko eta baloia atearen 
kontra botatzeko aukera ematen baitzuen, eta edozein atzelarik horixe egin-
go baitzuen, puntuak lortzeko. Ziurrenik, Ellis gazteak boleaz harrapatuko 
zuen baloia, baina egoera txarrean, arrapaladan, eta, beraz, ezinezkoa izan-
go zitzaion oinarekin mark egitea, harrapaketa zuzena adierazteko. Baloia 
boleaz harrapatzea legezkoa zen, eta, beraz, zilegi zen jokoari jarraitzea eta 
ekintza ez gelditzea. Hori horrela, Ellisek bi aukera zituen: boteprontoan 
baloiari ostikoa ematea ate aldera, puntuatzeko; ala baloia beste alde batera 

botatzea, arriskua urruntzeko. Horrela egin beharrean, baloia harrapatu 
ondoren, pilota eskuetan zuela egin zuen korrika, orduko ohituren kontra. 
Horixe besterik ez da Webb Ellisen istorioa! Jokaldi hori errugbiaren mito 
bihurtzea ez zaizue gehiegizkoa iruditzen?

Guk, azeriok, unfair catch deitzen genion harrapaketa horri, harrapake-
ta bidegabea; fair catch harrapaketa zuzenetik bereizteko. Futbolaren zein 
errugbiaren zaleek gustukoa zuten baloia airean harrapatzea, bestelako bal-
dintzarik gabe. Hori bai, futbolariek, nahitaez, ostiko baten bidez jarraitu 
behar zuten jokoa, eta errugbikoek, berriz, lasterketa polemikoaren aukera 
ere bazuten. Eztabaida amaitzeko, eta futbola errugbitik argi eta garbi be-
reizteko, 1863ko futbolaren araudiak pilota eskuetan korrika egitea legez 
kanpokoa zela zehaztu zuen. Antzinako futbola eta errugbia antzekoak ziren 
izatez, baina baloia eskuetan korrika egiteak areago bereizi zituen. Bi ikus-
pegiak aldez aurretik dezente urrun baldin bazeuden, hauxe izan zen urak 
gainezka egiteko falta zen tanta, uholdea eragin zuena.

Nahi duzue pasadizo bat kontatzea? Ez duzue sinistuko! Ba al zenekiten 
mark hori entsegu bat transformatzeko erabil zitekeela? Bai, bai, entsegu 
baten ondoren. Arraroa, ezta? Ba egia da, orain ikusiko duzue nola.

Badakizue aurkarien entsegu-eremuan baloia ukituz entsegua egitea 
lortzen duen taldeak baloiari ostikoa emateko eskubide duela, ezta? Izan 
ere, horixe zen antzinako errugbian puntuak lortzeko modu bakarra. Rugby 
eskolako ikasleei bururatu zitzaien lehenengo gauza ez zen hori izan —hau 
da, baloia entsegu-puntutik datorren lerro imajinarioaren puntu batean 
jartzea—. Errugbiaren lehen araudi ofizialak azaltzen zuenaren arabera, 
entsegu baten ondoren, taldeak punt out bat egin zezakeen; hau da, bolea-

-ostiko bat eman ahal zuen, joko-zelaiaren kanpoaldetik. Eta Punt out zer zen? 
Entsegua egin ondoren, baloia taldekideengana bota behar zen; hau da, punt 
out txutatzen zuen jokalariak baloia taldekide bati pasatu ahal zion oinarekin, 
normalean makilekin parez-pare zegoen bati, hark baloia jokatzeko. Ostikoa 
aurkarien entsegu-marraren eta alboko marraren gainean egiten zen; hau 
da, egungo izkinako banderatxoaren atzetik.

Eta zertarako? Oso erraza da. Harrapaketa zuzena egin ahal izateko eta 
jaurtiketa libre baten bidez puntuak lortzeko. Izan ere, hori zen entsegua 
transformatzeko modu bakarra, orduko arauen arabera. Baloia entsegu-pun-
tutik igarotzen zen marra imajinarioan jartzea gero etorri zen. Zer iruditzen 
zaizue? Gainera, mark egitea ez zen aukera bakarra. Punt-out baten kasuan, 

adibidez, pilotaren hartzaileak drop bat bila zezakeen, edo pilota eskuetan 
korrika egin, berriro ere entsegua egiteko, eta berriro ere punt out izateko. 
Sinestezina, ezta? Garai batean, entseguek puntuatzen ez zutenez, araudiak 
ekintza arriskutsuak baimentzen zituen, zutoinen artean gola egiteko. Ima-
jinatuko duzuenez, mark egitea zen aukerarik onena. Punt out, beraz, horixe 
besterik ez da: transformazioa bilatzen zuen jaurtiketa librearen erlikia ar-
kaiko bat, eta egungo ostiko-pasearen aurrekoa. Ikaragarria!

Hori ez ezik, futbol amerikarrak antzinako jokaldi horren hondarra ere 
gordetzen du. Transformazioa saiatzen denean, sei puntu balio dituen touch-

-down baten ondoren, taldeak baloia aterantz jaurti dezake ostikoz, puntu 
bat gehiago lortzeko. Hori da ohikoena. Baina berriro entsegua egiten ere 
saia daiteke, bi puntu gehigarri lortzeko. Pasada bat, ezta? Antzinako arau 
haren aztarna da, entsegua behin eta berriz egiteko aukera ematen zuena, 
transformazioa lortu arte. 1883an punt out-a desagertu zen errugbitik.

Agian nekatu egingo zarete pixka bat araudiaren azalpen hain zehatz ho-
rrekin, baina arreta jarriz gero, koherentea eta interesgarria irudituko zaizue. 
Gogoratu jokoa, azken batean, arau-multzo bat besterik ez dela. Zaldunen 
arteko itun baten ondorioa da errugbia: arau batzuk. Hala ere, arauak aldatu 
egiten dira, zenbaitek eguneroko ohiturekin talka egiten badu. Garai batean, 
esate baterako, baimenduta zegoen jokalari bati ostikada bat ematea berna-

-bizkarrean. Pentsa! Jokalariek metalezko puntak jartzen zituzten botetan, 
ahalik eta kalterik handiena eragiteko. Puff! Gogoratzeak ere min ematen 
dit. Teknika horiek hildako bat baino gehiago eragin zituzten. Hori horre-
la, mundu errealaren eta jokoaren arteko aldea handiegi bihurtzen denean, 
arauak aldatu behar dira. Errugbia aparteko mundu bat da, baina etengabe 
aldatzen da, inguruko gizartearen sentsibilitatea aldatzen den neurrian.

Joan den mendeko hirurogeita hamarreko hamarkadan mark jokaldia 
bigarren maila batera pasa zen; eta 22 metroko lerro defentsiboaren atzean 
bakarrik eska zitekeen, eta ez zelai osoan. Bai, noski, oso ondo, marra hori 
horretarako margotu zuten. Gola sartzeko eta puntuatzeko aukera ematen 
zuen jaurtiketa libre bat egin beharrean, punturik ematen ez zuen ostiko 
libre bat jotzeko aukera ematen zen. Araudiaren aldaketa hau iraultza bat 
izan zen: mark defentsa-ekintza bihurtu baitzen, eraso-ekintza izan beha-
rrean. Eta, jakina, ospea galdu zuen! Hasiera batean, jokalari batek birritan 
pentsatu behar zuen ostikada eman ala ez, mark bat eragin eta puntuatze-
ko aukera eman ziezaiokeelako aurkariari. Gerora, oinarekin era libreago 

batean jokatzea nagusitu zen; jada arriskurik ez baitzegoen ostiko txar ba-
ten ondorioz, defentsariek baloia eskuratu eta makiletara jaurtiketa libre 
bat egiteko aukera izan zezaten. Jokoa ez zen hain defentsiboa eta erasoan 
arrisku gehiago hartzea ahalbidetu zuen horrek, ikusgarritasunean eta di-
namismoan irabaziz.

Futboleko aristokraten eta errugbiko burgesen artean txakurra eta katua 
bezala ibiltzeak XIX. mendearen amaiera arte iraun zuen. Nork berea egi-
ten zuen. Errugbi-jokalariek, harrapaketa bidegabe baten ondoren, korrika 
egiten jarraitu zuten baloia eskuetan, futbol-jokalari nobleen sentsibilitatea 
urratuz. Eta hori gutxi balitz, arrakala gehiago sakondu zen, eskuekin pasa-
tzea baimendu zenean, baita bestelako harrapaketa bidegabe baten ondoren 
ere. Bai, bai, harrapaketa bidegabe baten ondoren baloiarekin korrika egite-
ko aukera emateaz gain, jokalariak lagun bati pilota pasa ahal izatea onartu 
zuten, hark lasterketarekin jarrai zezan. Futbolzaleek txundituta begiratzen 
zioten gertuko lehengusuak ziren kirolari horien jokoari. Jasanezinezko lai-
doa iruditzen zitzaien jokalari batek baloia kide baten eskuetatik jaso eta 
korrika egiten jarraitzea. Eta horregatik horren debekua jaso zuten espli-
zituki 1863ko futbol araudian. Webb Ellis ere ez zen hainbestera ausartuko. 
Futbolariek oso argi zuten baloia ezin zela eskuekin pasa. Hori horrela, ate-
zaina bera ere ez zen ausartzen balioia eskuekin jaurtitzera. Horren ordez, 
bolea-ostiko baten bidez jartzen zuen berriro ere pilota jokoan. Urteak behar 
izan ziren atezainak baloia eskuarekin pasatzen hasteko, berariazko debe-
kurik ez bazegoen ere. Gaur egungo begiradatik, harrigarria da.

Nola izan zen eskuekin egin zen lehen pasea? Ez dakigu nork egin zuen. 
Bolea baten harrapaketa bidegabea egiten zuen jokalariak, hau da, baloia bes-
te baldintzarik gabe airean harrapatzen zuenak, baloia bere atzean zegoen 
beste jokalari bati pasatzeko eskubidea zuen, hau da, jokotik kanpo ez zegoen 
jokalari bati. Oso ondo, arrazoi duzu. Atzelariek gaur egun egiten duten 
gauza bera da. Batzuek “zama arindu” edo “deskargatu” deitzen diote horri. 
Badakizue: baloia bolean atzelari batek harrapatu ondoren, bere atzetik ko-
rrika datorren eta libre dagoen taldekide bati baloia pasatzea, aurrean dituen 
aurkariak saihestuz. Jokaldi bikaina da eta jokalari orok jakin beharko luke 
hori ondo egiten. Horixe izan zen, ziur aski, eskuekin egindako lehen pasea, 
errugbiaren araudiak baimentzen zuena. Ez, ez, ez, baloia meletik ateratzen 
ari zen jokalariarena geroago etorri zen. Ezinezkoa zen hori onartzea, aldez 
aurretik, baloia lurretik eskuekin altxatzea onartu arte. Arraroa irudituko 



zaizue, baina esku-paseak atzelariek asmatu zituzten, ez erdilariek eta ez 
aurrelariek. Baloia deskargatzea izan zen errugbiaren historian eskuz 
egindako lehen jokaldia. Gora atzelariak!

Gauza berezia da eskuarekin jokatu ahal izatearen arrazoia ostiko 
baten bolea izatea. Ez zaizue iruditzen? Ez da harrigarria 
eskuarekin jokatzea oinkada baten ondorioa izatea? 
Harritu egiten zaitu esku-jokoa oin-jokotik sortu 
izanak? Gertatzen dena da gaur egungo errugbia 
oso desberdina dela hasierakotik. XIX. mendeko 
belardietako footballak bazuen beste logika bat. 
Bere garaiko seme-alaba da norbera.

Eta noski, dena are gehiago aldatu zen 1871ko 
errugbiko araudiak baloia lurretik eskuekin 
altxatzea eta atzeraka pasatzea baimendu 
zuenean, edozein egoeratan, eta ez soilik 
bolearen harrapaketan. Orain bai, oine-
kin pentsatzen zena eskuekin pentsa-
tzen hasi zen. Esku-jokoaren aukera 
estrategiko guztiak garatzen hasi zi-
ren errugbian, eta futbolarekiko aldeak 
hain handiak egin ziren, non inork ez 
baitu gaur egun gogoratzen behin joko 
bat eta bera izan zirela. Eton eskola-
ko nobleen eta Rugby eskolako burge-
sen belardietako footballa betiko zatitu 
zen. Kirola giza-taldeak bereizteko tresna 
bihurtu zen, hezkuntza mota eta klase soziala beza-
la. Eju-eju-eju! Barkatu. Eztarria lehortzen ari zait. Ez duzu 
oilo-salda pixka bat izango, Turner andereñoa? Ez? Lasai, ez da 
ezer gertatzen, ur pixka batekin nahikoa izango da.

Esan! Zer jakin nahi duzu? Zer gertatzen zen jokalari bat pla-
katzen zutenean edo baloia eskuetan zuela erortzen zenean? Arrazoi 
duzu, azaldu behar dizuet zer pasatzen zen kasu horietan. Galdera 
horri erantzuteko denbora beharko dut, ordea. Bost minutu gehiago, 
Turner andereñoa? Mila esker. Ez dakizue nolako zortea duzuen hain 
irakasle jatorra izateagatik. Belardietako footballaren jokoa aldatzen joan 

zen heinean, jokalariek korrika egin ahal izan zuten, pilota eskuetan zutela, 
baloia ostiko baten edo touche jaurtiketa baten ondoren harrapatzen ba-
zuten. Bi kasuetan, jokalarien arteko borroka baloia pasa gabe egiten zen 
beti. Bertikalki egiten zuten aurrera, antzinako mele batean bezala, baina 
pilota eskuetan zutela. Gogoratuko duzuenez, scrum zaharrean bularrez 
bular borrokatzen zen, baloia lurrean oinekin aurrera bultzatuz.

Baloia eskuetan zuela aurrera zihoan jokalaria aurkariek inguratu eta 
harrapatzen zutenean, maul deitzen zitzaion egoera horri, ingelesez zein 
frantsesez. Badakizue! Pauso bat atzera, ezta indarrik hartzeko ere! Baloia-
rekin ere beti aurrera! Gainerako araudi guztia mele baten modukoa zen. 
Jokoz kanpokoa eta fronteko lerroa ere berdin-berdinak ziren. Maul jokal-
dian debekatuta zegoen baloiaren eramailea hackeatzea; hau da, gelditzen 
zenean, berna-bizkarrean ostiko bat ematea. Ez ziren batzuek uste duten 
bezain basati. Errukitsuak ziren, beren maneran. Maul terminoa malleus-

-etik dator, eta latinez mazoa edo mailua esan nahi du. Horrek antzinako 
melearen zuzeneko propultsio-teknika gogorarazten du.

Errugbia nerabeen jokoa zenez, eta jokoan ari ziren bitartean hitz ma-
gikoak erabiltzeko ohitura zutenez, bururatu zitzaien, baloiaren eramailea 
lurrera erortzen zenean —hau da, maul baten ondorioz edo plakatu egiten 
zutenean—, “Have it down!”, edo besterik gabe “down!” oihukatu behar zuela, 
baloia askatu gabe; “behean dago!” edo “behean!”, alegia. Horrela jokoa geldi-
tzen zen. Plakatutako jokalaria altxatu, eta baloia lurrean jartzen zen, au-
rrez aurre zeuden bi taldeen artean, garai baten moduko scrum bat egiteko. 
Erortzean, jokalariak baloiaren kontrola galtzen bazuen, pilota oinarekin 
jokatu behar zen. Tarte horretan denborarik ez galtzeko, jaurtiketa libre 
baten zigorra ezarri zen, eroritako jokalaria behar bezain azkar altxatzen 
ez bazen.

... Eta down hori da, hain zuzen ere, yankiek gaur egun beren footballean 
erabiltzen dutena. Azken batean kirol horri kaskoak eta babesak, cheerlea-
derrak eta ponpoiak, banderak eta desfileak kentzen badizkiozue, geratzen 
dena horixe da: down bat, Europatik inportatu zuten arau bat. Aurrera egite-
ko ahalegin bakoitzari down esaten zaio, eta down bakoitza baloia daraman 
jokalariaren plakajearekin amaitzen da. Ikusten? Belardietako footballean 
eta antzinako errugbian gertatzen zen berdina. Amerikarren originaltasuna 
da gutxienez 10 yarda egin behar dutela lau down-etan erasoan jarraitzeko; 

eta hori lortzen ez bada baloia aurkariari lagatzen zaiola. Down-a gauza 
bikaina da!

Tocata jokoa ezagutzen duzue, ezta? Ingelesez touch rugby deitzen zaio. 
Jakingo duzuenez, kontrario batek baloi-eramailearen prakak bi eskuekin 
ukitzen dituen bakoitzean, plakatu izan balu bezala da. Bost saiakera edo 
down daude entsegua egiteko. Tarte horretan lortzen ez bada, baloia beste 
talderari pasatu behar zaio. Bai, hori da, ukitu baten ondoren baloia lurrean 
utzi behar da eta oinarekin atzera bultzatu, beste jokalari batek joka dezan. 
Antzinako melearen antzekoa da. Rugby Leage-an ere berdin egiten dute. 
Rugby Leage 1895an sortu zen, Rugby Union federazioaren zatiketa baten 
ondorioz. Baina tira, lasai, errugbi profesionalaren zisma hori beste bate-
rako utzi beharko dugu.

Esan, entzuten dizut. Hilezkorra ote naizen? Ez, ez. Ni erabat lurtarra 
naiz, gaixotasunek eta birusek min egiten didate, beste edonori bezala. 
Ehiztari batek tiro egin edo kamioi batek harrapatuz gero, beste mundura 
joango nintzateke jarraian. Horretan, zomorro bizidun oro bezalakoa naiz, 
eta niri ere tokatuko zait mundu hau uztea. Kontua da ez zahartzeko ber-
tutea dudala. Sasoi bete-betean dagoen azeri heldu baten itxura gordetzen 
dut: arina, indartsua, azkarra, distiratsua... Sinestea kosta bazaizue ere, 
XVIII. mendearen amaieran jaio nintzen, eta Warwick konderriko lurretan 
ibili naiz, orain dela berrehun urte baino gehiagotik. Amak ere beti bezain 
bikain jarraitzen du. Hark dio Ostegun Santuan jaiotzen garen azeriok be-
tiereko gaztetasunaren boterea dugula. Aitona, ama eta hirurok Ostegun 
Santuan jaio ginen, baina egun eta urte desberdinetan. Nire aitona api-
rilaren 14koa da, ama martxoaren 25ekoa eta ni hil bereko 27koa. Entzun 
diot, baita ere, gure familiak, erditzean, ote-adar bat jartzen zuela ohean. 
Zer ote den otea? Lore horiak dituen sasi bat. Faustina sukaldariak horrela 
deitzen zion: otea. Ohean jartzen zuten, kumeek landarearen erresistentzia 
eta gogortasuna beregana zezaten. Litekeena da jaiotzean behar baino adar 
gehiago jartzea, edo garai sakratu horretan sasiak antzinako magiaren bat 
bideratzeko ahalmena izatea. Ez dakit, dena da posible, baina kontua da ez 
dugula zahartzen. Aparta da gero!

Beno... hau da amaiera! Gogora ezazue burgesek Ingalaterran nobleen 
aurka borrokatu zutela horien boterea eskuratzeko; eta borroka horrek 
arrastoa utzi zuela futbolean zein errugbian. Gogoratu, halaber, borroka 



hori errebolta odoltsurik gabe egin zela, Frantziako Iraultzan ez bezala. 
Eskerrik asko zuei, entzuleoi. Baita zuri ere, Miss Turner, zure pazientzia 
amaigabeagatik. Oso atsegina izan zara. Gauza asko geratu dira kontatu 
gabe: gentleman izatea zer den, fair-play-a, Arnoldek diziplina nola ezarri 
zuen, eskola publiko victoriarraren morala, errugbiaren bigarren zatiketa... 
Orain banoa, baina itzuliko naiz. Hitza ematen dizut, Michael Jonathan Fox 
naizenez, bihar ere hemen izango naizela berriro, errugbiari buruzko beste 
istorio bat kontatzeko prest, beste istorio sinesgarri bat.

Vitoria-Gasteiz, 2024ko uztailaren 14a


